
Доллар — 68,58

Евро — 73,78
Валютёйы аргъБоныхъёд Хурыскаст — 07,28

Хурныгуылд — 16,44Боны дёргъ — 09,16
Республикёйы гидрометцентр куыд хъусын кёны, афтёмёй абон, 12 январы, нё

уардзён. Уёлдёфы температурё республикёйы — 4 градусы уазалёй 1 градусы онг
хъарм, Дзёуджыхъёуы — 1 градус уазалёй 1 градусы онг хъарм. 

Цёйут, ёфсымёртау, радтём нё къухтё
Абон кёрёдзимё, Иры лёппутё!..

2023 азы 12 январ — тъёнджы мёйы 12 бон, цыппёрём

К

БИНОНТЫ ФАРН

Ныййарёг мад

ЁНЁНИЗДЗИНАД

Сывёллётты хъахъхъёнут гриппёй

ЗИЛАХАР

Бёркадджын афёдзы фёззыгон най

КЁСУТ НОМЫРЫ:

...фысджытён сё кой нё сёфы, сё
диссаджы ныхёстё ёмё се стыр

хъуыддёгтё баззадысты
фёстагёттён

ТЫБЫЛТЫ Алыксандр

ДДДДззззыыыыррррддддыыыы   ффффаааарррр нннн

Ацы бонты
дарддёр цё-
уы 2023 азы
фыццаг ёмби-
сён газеттё
ёмё журналтё
р а ф ы с с ы н ы
кампани. Иннё
хёттытау, ныр
дёр "Рёстдзи-
над"-ы иузёрди-
он кёсджытё ра-
фысдзысты сё
уарзон газет.
Ног азы фыццаг ёмби-

сён "Рёстдзинад" ра-
фыссён ис 1208 сомы ёмё 82 ка-
пеккёй (2022 азимё абаргёйё, у
41 сомы къаддёр). Адёмы льготон
къордтён та — 989 сомы ёмё 4
капеккёй. 
Нё зынаргъ газеткёсджытё,

Ирыстоны истори, ирон адёмы
ёгъдёуттё, ирон ёвзаг, ирон

ф ы с д ж ы т ы ,
нывгёнджыты
уацмыстё зо-
нын уё кёд
фёнды ёмё,
нё рёзгё фё-
сивёд сё ма-
дёлон ёвзаг
уарзой ёмё йё
ахуыр кёной,
уымё кёд бёл-
лут, уёд,  уё
хорзёхёй, ра-
фыссут газет

"Рёстдзинад". Ёмё ёх-
сёз мёйы дёргъы алы

хёдзармё дёр хёсдзён ног ха-
бёрттё, зонгё уё кёндзён,
Ирыстон ёмё Уёрёсейы царды
цы ивддзинёдтё цёуы, уыдони-
мё, дзурдзён уын нё ивгъуыды,
нё абон ёмё нё сомбоны тыххёй.
АЛЫ ИРОН ХЁДЗАРЁН ДЁР —

ГАЗЕТ "РЁСТДЗИНАД"!

Газетфыссынад

"Рёстдзинад" —
2023 азы фыццаг ёмбисён

Ныртёккё Цёгат Ирыстоны
ёххёст кёнынц 3 туристон
экскурсийы. Ацы аз экскурси-
ты номхыгъдмё бахёссынмё
хъавынц республкёйы ёддё
ног маршрут.
Ёнёниздзинады цыбыр-

гонд гёнёнтимё адёмён
хохы удёнцой уавёртё кёй
нёй, уый аххосёй адёмы
амынд къордён туристон
маршруттё аразыны рёстёг
зындзинёдтё сёвзёрынц.
Ацы ёууёл нё нымайгёйё,
хёрзаудён фонд "Быть доб-
ру" архайы инклюзивон туриз-
мы рёзтён ахъаз кёныныл,
стёй удёнцой экскурсион

маршруттё бацёттё кёны-
ныл.
Проект "Алани ёнё арён-

тёй"-йы фёрцы ёнёниздзи-
нады цыбыргонд гёнёнтимё
адёймагён ис Ирыстоны хох
ёмё ёндёр рётты аивдзи-
над феныны фадат.

— Дзёбёхгёнинаг адёй-
мёгтён ёххуыс кёнём. Ацы
адёмы фылдёр хай сты инва-
лидтё. Адонёй бирётё сё
цёрёнуёттёй афёдзгёйтты
уынгмё нё рацёуынц, — зё-
гъы хёрзаудён фонд "Быть
добру"-йы разамонёг Хъуы-
саты Амырхан.

Нё уацхёссёг

Туризм

ННоогг ээккссккууррссииоонн ммаарршшрруутт
Проект "Алани ёнё арёнтёй"-йы фёрцы Ирыстонёй

Цёцёны республикёмё фёзындзён туристон маршрут.

Татьянё Илюшникова
йё раныхасы бёстон ёр-
лёууыд, чысыл ёмё рёс-
тёмбис амалхъомады рай-
рёзтён ёххуысы центртё
2022 азы цы программётё
ёмё проекттыл бакуыстой,
ууыл. Йё хъусынгёнинаг-
мё гёсгё, ивгъуыд азы
дёргъы регионалон центр-
ты ёххуысы мадзёлттё
ёмё ёндёр лёггёдтёй
спайда кодтой чысыл ёмё
рёстёмбис амалхъомады
360 мин компани ёмё
куыстуатёй фылдёр. 
Министры хёдивёг

уёлдай ахсджиагыл баны-
мадта, регионалон центртё
се ‘рвылбоны архайды
сёрмагонд ёргом райдай-
гё амалхъомтём кёй
здахынц, уый. Афтё, азы
дёргъы центрты юридикон
ёмё финансон консульта-
цитёй, стёй ёндёр ахём
лёггёдтёй спайда кодтой
260 мин райдайгё амал-
хъомадон куыстуаты. Уы-
имё, уыдоны ‘хсён уы-
дысты, йёхи хъаруйё чы-
сыл амалхъомадон архайд
рапарахат кёнынмё бав-
налынвёнд чи скодта, уы-
цы 45 мин хицён адёйма-
джы дёр.
Татьянё Илюшникова

куыд бафиппайдта, афтё-
мёй ёппёт уыцы нымёц-
тё ирд ёвдисён сты, "Мё
бизнес"-ы регионалон
центрты архайд ахсджиаг
кёй у, чысыл ёмё рёст-

ёмбис амалхъомады
субъекттё сын сё лёггёд-
тёй зёрдиагёй кёй пайда
кёнынц, уымён.
Ивгъуыд азы куыстён

хатдзёгтё скёнынёй уёл-
дай, ёмбырды архайджы-
тё ёрдзырдтой хёстёг-
дёр фидёны архайды
сёйрагдёр нысантё ёмё
фёндёгтыл дёр. Уыимё,
сёрмагонд ёргом здёхт
ёрцыд амалхъомады къа-
базы минёвёрттён эконо-
микон ёмё финансон зо-
нындзинёдтё дёттыны
ахадгё программётё
аразынмё, амалхъомадон
компанитён ёндёр пад-
дзахадон ёххуыстё кё-
нынмё…

— Кёй зёгъын ёй хъё-
уы, ахём уёрёх ёмбырд-

тё регионты минёвёрт-
тён фадат дёттынц кё-
рёдзийы фёлтёрддзи-
надимё базонгё уёвы-
нён, стёй ёппёт сёвзёр-
гё фарстытён федералон
ведомствёты бёрнон кус-
джыты бёстон ёмё бёл-
вырд дзуаппытё райсы-

нён. Мёнён уёлдай ёх-
сызгон уыд, Татьянё
Илюшникова хуыздёр ре-
гионалон центрты ном-
хыгъдмё цёгатирыстойнаг
"Мё бизнес" дёр кёй ба-
хаста, уый, — фёстёдёр
радзырдта Гаджиты Бат-
радз.
Зёгъын хъёуы, "Мё

бизнес"-ы регионалон
центртё фыццаградон на-
цион проект "Чысыл ёмё
рёстёмбис амалхъомад"-ы
фёлгёты кёй кусынц, уый
дёр. Амынд проекты уаг-
ёвёрдтё царды рауадзы-
ныл комкоммё бёрнон у
УФ-йы Хицауады Сёрдары
фыццаг хёдивёг Андрей
Белоусов.

ГУЫРДЗЫБЕТЫ 
Зёринё 

Регионалон центры архайд

Боны фёткы — чысыл ёмё рёстёмбис
амалхъомадён ёххуысы фарстатё

Уёрёсейы экономикон рёзты министры хёдивёг
Татьянё ИЛЮШНИКОВАЙЫ разамындёй Мёс-
куыйы цы уёрёх ёмбырд уыд, уым хыгъд ёр-
цыдысты "Мё бизнес"-ы регионалон центрты ив-
гъуыд азы куысты бёрёггёнёнтё. Цёгат Ирысто-
нёй фембёлды архайдта республикон центр
"Мё бизнес"-ы директор ГАДЖИТЫ Батрадз.

Таболты Сергей нысангонд
ёрцыд Уёрёсейы Социалон
фонды цёгатирыстойнаг управ-
ленийы хицауёй. Уый тыххёй
фехъусын кодта "Ирыстон ТВ".
Раздёр Таболы-фырт ра-

замынд лёвёрдта республи-
кон Пенсион фондён. Ныр-
тёккё Уёрёсейы Социалон
фонд баиу кодта Социалон
фёдзёхстад ёмё Пенсион
фонд. Куыстуат йё архайд
райдыдта 2023 азы 1 янва-
рёй.

Нё уацхёссёг

Кадртё

Таболты Сергей — 
Социалон фонды хицау

Проекты разамонёг
Карсанаты Олег куыд
радзырдта, афтёмёй
тагъд Гёмёх хохы цё-
гатаг фахсыл кёронмё
ахёццё уыдзён арёзта-
ды фыццаг къёпхён,
дарддёр иннё арёзтадон
хъуыддёгтё конд цёу-
дзысты, объект къёпхён-
гай рёвдз кёндзысты.

"Нырмё уал донёфси-
сады, донуадзыны, элект-
рон тыхы фёрёзтё ба-
уадзыны "сау" куыстытё
фесты. Цёгатаг ёмё хус-
сайраг фёхстём сё ба-
лёвёрдтам. Дарддёр
уадзём газ, махён ин-
фраструктурон фарстатё
ахсджиаг сты, алкёй цёст
сё не ‘рцахсдзён, фёлё
уый афтё у. Фидар кё-
нём фёлгёсён цалх,
тагъд конструкцийы мон-
тажмё бавналдзыстём.
Рётён фёндаджы цё-
джындзтё фидар кёнём,
йё дёргъ уыдзён 1620
метры, хёххон лыжётыл
бырён фёндаджы дёргъ
та — 1700 метры. Рётён
фёндаг февралы цёттё
уыдзён, уазджытён сё
бон уыдзён хёрдмё схи-

зын, экологон фёндёгтыл
змёлын. Уыдон дёр ёр-
бынёттон уыдзысты Гё-
мёх хохы уёллаг хай", —
загъта Карсаны-фырт.
Цёттё у хёххон лыжё-

тыл бырён трассёйы
фёзуат дёр, уыдзён дзы
рухс, кусдзён ёхсёвёй-
бонёй. Курорт ёххёст
уыдзён фысымуёттёй,

ресторантёй, кафетёй,
хёххон велосипедтыл
згъорён маршруттёй. Уы-
цы нысантё ёххёст кён-
дзысты фёстёдёр. Хус-
сайраг фахсыл хъуамё
фёзына бинонты темати-
кон парк, ёрдзон афонтё

нымайгёйё  йё хицён
темётыл адих кёндзысты.
Уазджытён, чысыл са-
бийё хистёр кары онг,
сё бон уыдзён алыхуызон
аттракционтё равзарын,
ёппёт ёдасдзинады до-
мёнтё нымад цёудзысты.
Парчы фёзуаты сёриба-
рёй пайда кёнён уыдзён

социалон объекттёй, зё-
гъём, фёлладуадзён бы-
нёттёй, спортивон фёз-
тё ёмё ёндёртёй.
Алы афонты дёр кусгё

чи кёндзён, уыцы "Алани-
парк"-ы арёзтад Цёгат
Ирыстоны райдыдта 2020

азы. Регионалон рёзты
хицауадон къамисы ём-
бырды Уёрёсейы Хицауа-
ды Сёрдары хёдивёг
Марат Хаснуллин парк
бахаста Уёрёсейы реги-
онты инвестицион ног про-
ектты хыгъдмё.

(Кёрон 2 фарсыл)

Нысантё

Размёдзыддёр проекттё
Рекреацион комплекс "Алани-парк" ацы сёрд цёттё

у фыццаг ёрбацёуджытыл сёмбёлынмё, уёдмё хъа-
вынц фёлгёсён цалх сфидар кёнын ёмё бёлццёттё
ласён рётён фёндаг сауындзын. РЦИ-Аланийы Сёргъ-
лёууёг Сергей МЕНЯЙЛО базонгё, егъау объекты
арёзтадон куыстытё куыд ёххёстгонд цёуынц, уыимё.
Проект хауы размёдзыддёр нысантём.

Фарон сцалцёг кодтой
Ёбёрёг салдаты уынг,
бамбёрзтой йё асфальтёй.
Цы ёрмёджытё ма сём
баззад, уыдоны фёрцы
Стъарапойлаг уынджы дзыхъ-
хъытё слёгъз кодтой.
Фёлё уёддёр машинётён
у уёлдай зынцёуён —
дзыхъхъытё, къуыппытё.
Дзёуджыхъёуы Фёнда-

гон арёзтады хайады хицау
Габеты Чермен куыд зё-
гъы, афтёмёй сфёнд код-
той фёндаг бындуронёй
сцалцёг кёнын. "Специа-
листтё бынатмё ацыдысты,
уавёр сбёрёг кодтой,
ёмё ныр уынаффё хёс-
сём, хъуамё йём бындуро-
нёй базилём. Ныртёккё

боныхъёд нё уадзы куыс-
тытё кёнын, хъёндзинёд-
ты тыххёй гёххётт бацёт-
тё кодтой, ёмё мартъийы
бавналдзыстём кусынмё",
— фёбёрёг кодта Габейы-
фырт.
Куыд ма радзырдта, аф-

тёмёй куыст ахёсдзён
2—3 мёйы. Ахём у  Уёрё-
сейы Хъёбатыр Андрей
Днепровскийы уынджы уа-

вёр дёр. Йё иу хай ас-
фальтёй ёмбёрзт, иннё
хёйттё ёрдзон фёзындты-
тё халынц. Дзыхъхъытёй,
къуыппытёй ёмбёрзт у. Га-
беты Чермен куыд фёбё-
рёг кодта, афтёмёй
уынджы лыстёг хуыр
байтыдтой, автогрейдер ыл
рауагътой, фёлё уёддёр
цёрджытё сё хъаст хёс-
сынц. "Ныр уынг бахастам
уёрёхгонд пъланмё. Иу аз-
мё 130 хайы не сцалцёг
кёндзыстём, рёстёг ёмё
ёхца не сфаг уыдзысты,
ёдёппётёй нё къухы
бафтдзён 35-40 хайы. Ацы
уынгмё дёр базил-
дзыстём", — загъта адми-
нистрацийы Фёндагон
арёзтады хайады хицау.

Иннё мёй ёппёт фён-
дёгты номхыгъд фидаргонд
ёрцёудзён. Ацы  аз хъуа-
мё сцалцёг кёной Магкаты
Зурабы уынг, Къостайы
проспект, иннё зилинаг
уынгтё ёмё хёйттё. 

Дзёуджыхъёуы 
бынёттон 

хиуынаффёйады 
администрацийы
пресс-службё

Цалцёггёнинаг уынгтё
Арёзтад

Адёмон фронты проект " Алцыдёр — Уё-
лахизён"-ы регионалон хайады архайёг, кино
ёмё театры актер ФИДАРАТЫ Сослан фё-
сидтис Ирыстоны адёммё, нё республикёйё
сёрмагонд ёфсёддон операцийы чи архайы,
уыцы фёсивёдён ныфсёнцой фёлёууыны
ёмё сын ёххуыстё бакёныны фёдыл.

— Цыппар мёйы
дёргъы Цёгат Ирыс-
тоны ёмбырдгонд
ёмё, ёфсёддон
операци  кём цёуы,
уыцы бынатмё ёр-
выст ёрцыд цалдёр
машинёйы гумани-
тарон ёххуысимё.
Нё бёстёйы, куыд
иннё регионты, аф-
тё нё республи-
кёйы дёр кусы
адёмон фронты
"Алцыдёр — Уё-
лахизён", зёгъгё, проект. Ёмё абон, рекви-
зиттимё сёрмагонд куар-коды руаджы, ёхцайы
фёрёзтё барвитён ис  дёлхайёдтён. Курын
алкёмёй дёр, цёмёй ёрбалёууа нё фарсмё,
ёмё нё  иумёйаг Уёлахизмё  алчидёр йёхи
ёвёрён бахёсса, — загъта Фидары-фырт.
Фонды архайд "Алцыдёр — Уёлахизён"

алкёмёндёр у  гом ,  чи дётты уыцы фё-
рёзтё,  кёмён, уыцы бёрёггёнёнтё сты
сайты.  Хёстонтён ёнёмёнгхъёугё хъарм
уёлёдарёс Цёгат Ирыстоны ёрбахёссён
ис мёнё ацы адрисыл: ДЗЁУДЖЫХЪЁУ,
ДИМИТРОВЫ УЫНГ, 2, 401 КАБИНЕТ.

ДАТИТЫ Ольгё

Сидт

Алцыдёр — 
Уёлахизён 

Дзёуджыхъёуы бынёттон хиуынаффёйады админист-
рацийы кёнынц, 2023 азы цы уынгтё сцалцёг кёндзысты,
уыдоны номхыгъд. Уыдонимё ис Стъарапойлаг уынг дёр.

Цёгат Ирыстон нымад
ёрцыд, ссады экспорты
егъаудёр  раззагдёртёй
иуыл, Стъарапол ёмё
Мёскуыйы ёмрёнхъ.
Уёрёсейы Хъёууон хё-
дзарады министрады цур,
экспорты рёзты федера-
лон "Агроэкспорт", зёгъ-
гё, центры куыд фехъу-
сын кодтой, афтёмёй
мёнёуы ссады экспорт
Уёрёсейё 2022 азы сы-
рёзт 3,5 хатты, 2021 азы
бёрёггёнёнтимё  абар-
гёйё, ёмё ссис 881 мин
тоннёйы.

— 2022 азы 1 январёй
25 декабрмё Уёрёсе
экспорты арвыста 881
мин тоннёйы мёнёуы
ссад, уый у 3,5 хатты
фылдёр ивгъуыд азимё
абаргёйё. Апрелы рай-
дайёнёй фёстёмё та
ссады  ёрвылмёйон ёр-
выстытё ахызтысты 60
тоннёйё уёлёмё ёмё
июны мёй сё нымёц уы-
дис 100 мин тоннёйы.
Ёппёты егъаудёр им-
портерыл нымад ёрцыд
Гуырдзыстон. Уый 25 де-
кабры онг, паддзахадон
нысаниуёджы ёлхёни-
нёгтён 4,7 хатты фыл-
дёр ёхцайы фёрёзтё
радих кёнгёйё, ссад
балхёдта 202 мин тон-
нёйы.
Уымёй уёлдай ма пад-

дзахадон нысаниуёджы
ёлхёнинёгтён ёхцайы
фёрёзтё фылдёр уы-
дысты Республикё Ирак
ёмё Афганистанён, —
загъд ис уёлдёр амынд
центры хъусынгёнина-
джы.

БЁЗЗАТЫ Алинё

Экономикон
фарстатё

Ирыстон —
раззагдёрты

‘хсён

(Райдайён 1 фарсыл)

Размёдзыддёр проект-
ты ‘хсён ис дыргъты егъау
хёдзарад "Казачий хутор"
дёр. Йё фёткъуыйы цё-
хёрадёттё сты Ёрхон-
кёйы станицёйы кёрёт-
ты. Сергей Меняйло ба-
зонгё куысты бёрёггё-
нёнтимё. Инвестор Хъё-
лыцты Сергей куыд зё-
гъы, афтёмёй проект ёх-
хёстгонд ёрцыд 95 про-
центёй. Цёгат Ирыстоны
компани кусы 2016 азёй.

"Казачий хутор" фёткъуы-
ты куыст кёны размёдзыд
технологиты фёрцы, йё
фёзуёттё парахатдёр
кёны, йё инфраструктурё
дёр рёзы. Куыстуаты
фёзуаты сарёзтой плас-
тикон тарё уадзён цех,
тыллёг ёфснайгёйё сё
тынг бахъёуынц. Нырык-
кон дыргъёфснайён йё
куыст кёны, цёуы дзы 50
мин тоннёйы, уыцы ран ис
дыргътё ёвзарён бёр-
зонд технологон ифтонг-
гёрзтё.
Хъёлыцты Сергей куыд

загъта, афтёмёй дыргъ-
ёфснайёны цы уазалгё-

нён фёрёзтё ис, ахём-
тё ёндёр рётты нёй
ссарён. "Бынтон диссаг
сты йё хъомыс, йё ав-
налёнтё. Мах ёппёты
хуыздёр ифтонггёрзтё
балхёдтам, цалдёр азён
ивён хёйттё райстам.
Афтёмёй нё бон у 100
проценты ёппёт тыллёг
бахъахъхъёнын, кёмдёр
12 мёйы, кёмдёр та — 10
мёйы", — фёбёрёг код-
та Хъёлыцы-фырт.
Куыд ма бафиппайдта,

афтёмёй куыстуат уал-
дзёджы ныссадздзён 100
гектары бёлёстё, ёппёт
фёзуат суыдзён 1100 гек-
тары. "Казачий хутор"-ы
дыргъ ёрзайын кёныны,
йё хёрзхъёддзинад ын
сбёрёг кёныны, йё
бафснайыны ёмё иннё
мадзёлттё скёныны ёп-
пёт хъуыддёгтё ёххёст-
гонд цёуынц. Сергей Ме-
няйло куыд фёбёрёг
кодта, афтёмёй "Казачий
хутор" йё технологитёй,
авналёнтёй хуыздёр
куыстуёттёй иуварс нё
лёууы.

"Инвестор  сёрён у,

алцыдёр рёвдз аразы,
бёстон. Куыстуаты дард-
дёры рёзты программё
ис, мах размё ацёудзыс-
тём. Сёйрагдёр та уый у,
ёмё дыргътё  Дард Скё-
сёны дуканитёй райдай
ёмё фёсарёнтёй фёу,
афтё сё равёрдтой. Сё
бёрц фылдёргёнгё цё-
уы. Проекттё цардмё уа-
дзын баст у республикёйы
ахъаззагдёр рёзтимё.
Мах уыдёттыл кусём, ин-
вестортён кёнём фадёт-

тё, хъалонты бёрц сын
фёкъаддёр кодтам, хац-
цоны аргъ дёр афтё, ку-
сён бынёттё нём фё-
зынд, хъалонтё бюджет-
мё фидынц. Уёдё Ёр-
хонкёйы станицёйы ном
дёр айхъуыст, нё фёт-
къуытё ёппёт Уёрёсе
ёмё фёсарёйнаг бёс-
тётём хёццё кёнынц",
— загъта республикёйы
Сёргълёууёг.

РЦИ-Аланийы 
Сёргълёууёджы
ёмё Хицауады 
пресс-службё

Размёдзыддёр проекттё

— Цёгат Ирыстоны
Сёргълёууёг Сергей
Меняйло бахёс кодта
хъёууон районтёй иуы

ахуырадон центр саразын.
Центр арёзт ёрцёудзён
Беслёны кусёг Ёвзонг
техникты станцёйы хуы-

зён, — загъта агентады
минёвар.
Амынд станцёйы фёз-

уатыл ис радиоуынаф-
фёйадон моделтё фёл-
варынён бынат, лекторий,
интерактивон ахуырадён
бынат, медпункт ёмё бу-
феттё. 2020-2025 азты
фыццаградон уагёй бах-
хёст кёнын кёй ёмбёлы,
Уёрёсейы Президенты
бардзырдмё гёсгё, стан-
цё бахастой Цёгат Ирыс-
тоны социалон-экономи-
кон рёзты ахём мадзёлт-
ты номхыгъдмё. Объект-
тё ёхцайё ифтонг кё-
нынц Уёрёсейы паддза-
хадон программё "Цёгат
Кавказы федералон зылды
рёзт"-мё гёсгё.

(“ТАСС”)

Программё

Ахуырадон центр
Ацы аз Цёгат Ирыстоны хъёууон районтёй иуы

саразынмё хъавынц ахуырадон центр. 

Республикёйы Сёргъ-
лёууёджы Указёй 2022
азы, 29 декабрёй, Цёгат
Ирыстоны пайда кёнён
нё уыдзён ёнётёхёг
граждайнаг уёлдёфон
транспортёй. Уырдём нё
хауынц, федералон, рес-
публикон ёмё муниципа-
лон паддзахадон оргёнтё
цы уёлдёфон наутёй
пайда кёнынц, уыдон.
Паддзахадон хъахъхъё-
нён фёдзёхст ёххёст-
гёнёг уёлдёфон наутём
дёр Указ бар нё дары,
артаджы-энергетикон ком-
плексы организацитём
дёр афтё.
Указмё йё хъус дар-

дзён Транспорт ёмё
фёндагон инфраструкту-
рёйы комитет, ёмгуыст
кёндзён Хуссайраг Уёл-
дёфон транспорты аген-
тад ёмё Мидхъуыддёгты
республикон министради-
мё. Гёххётт ёхсёнадон
уагёвёрд ёмё ёдасдзи-
над фёхуыздёр кёндзён.
Уыдёттё баст сты, Уёрё-
сейы Президент Владимир
Путины 2022 азы, 19 октя-
бры ист Указимё.  Йё но-
мыр у №756. Цёгат Ирыс-
тоны раивтой базон цёт-
тёдзинады фёткмё.
Хъуамё йё ёмбарём,

ёнётёхёг уёлдёфон
наутё нырыккон уавёрты
сабырдзинад ёвдисёг нё
вёййынц. Кём сё куыд
сгарён техникёйё кёнё

комкоммё бынат фехсын-
мё пайда кёнынц, бирё
кёмдёрты сё архайынц.
Сёрмагонд хёстон опера-
цийы рёстёг ёлхъывд уа-
вёр сёвзёрд, хъуамё
республикёйы цёрджыты
ёдасдзинадыл хъуыды
кёнём.

"Дронтёй арёнтём

ёввахс ёмё бёстёйы
мидёг куыд пайда кё-
нынц, уый ёвдисы сабыр-
дзинадён тёссагдзинёд-
тё. Республикёйы
ахсджиаг объекттё чысыл
нёй, хъёуы сё бахъахъ-
хъёнын, уымё гёсгё
ахём уынаффё рахастон.
Республикёйы хъуамё сё

хъус дарой, дронтёй куыд
пайда кёнынц, уымё.
Разамонджытён ёмбёлы
зонын, аппаратёй куыд
ёмё цёмён пайда кё-
нынц, уыдёттё.  Респуб-
ликон разамынд ёппёт
барадон-нормативон гёх-
хёттытё федералон
гёххёттытимё сёмхуы-
зон кодта.

Нё бартё хёлд нё цё-
уынц, фёлё уый ёнё-
мёнг кёнинаг хъуыддаг у,
ёнётёхёг уёлдёфон
наутёй пайда нё кёнын у
ёдасдзинады домён. Мах
тырнём нё тёссагдзи-
нёдтё фёкъаддёр кё-
нынмё, ёрмёстдёр —
афтё", — загъта рес-
публикёйы Сёргълёууёг
Сергей Меняйло.
Куыд зонём, афтёмёй

Уёрёсейы Президент
Владимир Путин октябры
бафыста, Донецкаг, Луган-
скаг Адёмон республикё-
ты, Запорожьейы, Херсоны
облёстты хёстон уавёр
скёныны Указ. Центрон
ёмё Хуссайраг федера-
лон зылдты цёттёдзина-
ды фётк фёбёрзонддёр
кодтой. Иннё регионты,
Оренбурджы облёст сём
бафтаугёйё, скодтой ба-
зон цёттёдзинады фётк.
Гёххётты бёрёг сты, ре-
гионты разамонджытён
уавёртём гёсгё сё бон
цавёр хёдбар уынаффё-
тё хёссын у, уыдёттё.
Сё кёцыфёнды уынаф-
фё дёр у ёххёстгёни-
наг.
Ныртёккё регионты ра-

замонджытё бафыстой
ёнётёхёг уёлдёфон
транспортёй пайда нё
кёныны тыххёй указтё.

САУТЁТЫ Тамилё

Уёлдёфон транспорт

Пайда кёнён сё нёй
РЦИ-Аланийы Сёргълёууёг Сергей МЕНЯЙЛО

бафыста ёнётёхёг уёлдёфон аппараттёй республи-
кёйы фёзуаты пайда нё кёныны тыххёй Указ.
Гёххётт фёзынд ног азы размё, ныр йё тыхы бацыд.

Фыццаджыдёр, хъёуы
ёмбарын, гриппёй адёй-
маг рынчын кёны, ёнё
худёй уазалмё кёй ра-
цыд кёнё та йё къёхтё
кёй ныххуылыдз сты, уый
тыххёй нё, — уёд суазал
вёййы. Фёлё, раст зё-
гъын хъёуы, йёхи куы суа-
зал кёны, уёд ын грип-
пёй фёрынчынёй дёр
свёййы тёссагдёр, уы-
мён ёмё лыстёг дадзин-
тё уазалы ёлхынцъытё
кёнын байдайынц, уый та
ёвзёрёрдём ахады им-
мунитетыл, кёны йё лё-
мёгъ.
Грипп расайёг у вирус,

тынг тагъд чи хёлиу кёны
ёмё йё хуызтё раив-
баив кёмён кёнынц,
ахём. Алы аз дёр фёзы-
ны гриппы ног хуыз, ёмё
йё алы хуызы ныхмё дёр
иммунитет фидар уа, уы-
мён уёвён нёй. Афёдзы
искёцы афон адёймаг
гриппёй куы фёрынчын
уа, уёддёр дзы дыккаг
хатт фёрынчынёй ёдас
нё уыдзён. Уымё гёсгё,
гриппы ныхмё вакцинаци
кёнгё у алы аз дёр.
Гриппы эпидеми вёййы

алы хатт дёр фёззыгон-
зымёгон афон. Пандемия
та ёрцёуы, ома, ёппёт
дунейыл дёр низ ахёлиу
вёййы 15-20 азмё иу
хатт.
Грипп адёймагыл, уёл-

дайдёр сывёллоныл, ён-
цонёй бахёцы — иуёй
иннёмё фёхёццё вёй-
йы уёлдёфы. Сывёллоны
раз рынчын куы ёрёхс-
нырса, уёд уый дёр фаг у,
цёмёй йыл низ бахёца,
уымён. Фёлё вирус па-
рахатгёнджытё сты, зё-
гъём, чъизи къухтё дёр.
Вирус йёхёдёг афтё
тыхджын нёу, йё амарын-
мё фаг у къухтё сапонёй
ныхсын кёнё антисепти-
кёй асёрфын, фёлё уый
— адёймаг хёдзары куы
уа, уёд. Уёдё сывёллёт-
тё та домынц уёлдай

цёстдард, уымёй уёлдай,
сё хъазёнтё вёййынц иу,
сё бон у, ёмё иу къусёй
нуазой, ёмё ёппёт уы-
дётты аххосёй рынчын
кёнынц арёхдёр.
Сывёллон гриппёй

кёй фёрынчын, уый

цёмёй бёрёг вёййы?
Низ ём куы фёхёццё
вёййы, уёд йёхи уай-
тагъд нё рабёрёг кёны,
ёмё уал фыццаг дыууё-
ёртё боны сывёллон йё-
хи хорз фенкъары. Фёлё
вирус буары куыд парахат
кёны, афтё сывёллонён
дёр йё уавёр ёвзёрдёр
кёнын райдайы. Фыццаг
бонты уыцы уавёр вёййы
карз, буары тёвд уёлё-
мё ныццёвы ёмё 39-40
градусмё схёццё вёййы
(уёлдайдёр, 5 азы онг
сывёллёттён). Рынчын
уазал кёнын райдайы, ри-
зёг ыл бахёцы, буар,
стджытё риссынц, хус-
хуыфёг ыл бахёцы,
хъуыртё риссынц, фындзы
дон фемёхсы. Рынчынён
хёринаг йё зёрдё ёп-

пындёр нал фёзёгъы, йё
зёрдё хёццё кёны. Ви-
рус цы маргхъёстё буар-
гъёдтё рауадзы, уыдон
халынц лыстёг дадзинтё,
ёмё уый аххосёй фын-
дзы туг кёлын райдайы
кёнё та буар рафады. Уы-
цы маргхъёстё буар-
гъёдтё арёх халынц нер-
выты системё дёр, уый
аххосёй рынчын сывёл-
лон здыхстытё кёнын
ёмё сёнттё цёгъдын
райдайы.
Гриппёй рынчын сы-

вёллоны ныййарджытё
куы нё дзёбёх кёной
кёнё та йё раст куы

нё дзёбёх кёной, уёд
уый цёмёй тёссаг у?
Фыццаджыдёр, грипп

тёссаг у, фёстиуёджытё
кёй расайы, уымёй, уы-
донён сё уёззаудёр у
пневмония, уымён йё
тёссагдёр хуызтёй та иу
— "геморрагическая", кёй
хонынц, вирусон уыцы
пневмония, хёлиу кёны
тынг тагъд ёмё арёх ёр-
кёны мёлыны цаутём.
Гриппы иннё уёззау
фёстиуджытё сты менин-
гит, энцефалит, хёцъёф-
ты низ — миозит, дарддёр
— ринит, отит, синусит,
бронхит ёмё ёндёртё.
Цы хуызы ис гриппёй

сывёллоны бахъахъ-
хъёнён, стёй, цавёр
сты низы профилакти-
кёйы мадзёлттё?

Вирусёй сывёллоны
нёй бынтон бахъахъхъё-
нён. Уёдё сывёллоны
иудадзыгдёр хицёнёй
дар — уымён дёр гёнён
нёй. Уый бёсты ёппёт
хъарутё дёр саразын
хъёуы йё иммунитет фё-
фидар кёнынмё, хёрын
ын кёнын, цёттёйё кёй
уёй кёнынц, ахём хёри-
нёгтё нё, фёлё, пайда
чи уа, ахёмтё, дохтыры
амындёй йын дёттын ви-
таминтё ёмё минералон
комплекстё. Ёрвылбон
дёр сывёллон хъуамё
хъаза сыгъдёг уёлдёф-
мё.

Эпидемийы рёстёг
хъёуынц уёлёмхасён
хъахъхъёнён мадзёлттё
— уат хъёуы уымёл ёфс-
найд кёнын, уаты рудзгуы-
тё — арёхдёр гом кёнын,
къухтё — арёхдёр ёхсын
ёмё, гриппы профилакти-
кёйы ахсджиагдёр фё-
рёз вакцинаци кёй у, уый
уё рох ма уёд. Ёппёты
хуыздёр вёййы вакцинаци
сентябры кёнё октябры
кёнын, фёлё йын фёст-
дёр скёнён ис. Ёрмёст
вакцинаци кёныны рё-
стёг сывёллон хъуамё уа
ёнёниз.
Уёхи ёмё уё сывёл-

лётты хъахъхъёнут ёмё
ёнёниз ут.

Медицинон 
профилактикёйы

республикон центр

Ёнёниздзинад

Сывёллётты 
хъахъхъёнут гриппёй

Гриппёй адём арёх рынчын кёнынц, уёлдай
арёхдёр та, ас адёмёй фондз хатты арёхдёр, —
сывёллёттё. Уыимё сын ацы низёй у тёссаг-
дёр, уымён ёмё сывёллонмё грипп расайы уёз-
зау фёстиуджытё. Уымё гёсгё гриппёй фёрын-
чынмё, стёй дзы дзёбёх кёнынмё куыдфён-
дыйы цёстёй кёсён нёй, ёмё алы ныййарёг
дёр хъуамё зона гриппёй сдзёбёх кёныны ёмё
йё не 'руадзыны мадзёлттё.

Цёрёнуатон-коммуна-
лон хёдзарады, артаг
ёмё энергетикёйы ми-
нистрад куыд фехъусын
кодтой, афтёмёй бё-
лёстём ёнхъёлмё кёсы
ныддихтё сё кёныны
хъуыддаг, уый фёстё сё
биокомпост кёнынмё ар-
витдзысты.
Уый тыххёй цёрджы-

тёй курынц, цёмёй наз-
бёлёстё фидар коммуна-
лон ёппарёццёгты кон-
тейнертём ма ёппарой.
Регоператор "ЭРА"-йы ми-
нёвар Цхуырбаты Геор-
ги куыд ёмбарын кёны,
афтёмёй бёлёстё кон-
тейнертём ёппарын нё
хъёуы. "Уёд уё сыхёг-
тён дёр зындзинёдтё

бавзарын кёндзыстут,
хихджын бёлас сё нё
бауадздзён бырётты
дзёкъул сёвёрын. Уёдё
быронласёг машинё дёр
ёппарёццёгтё не ‘рёл-
хъивдзён, техникё афтё-
мёй ёрлёудзён. График-
мё гёсгё бёлёстё ра-
ласдзысты", — уый у
Цхуырбайы-фырты куыр-
диат.

Нё уацхёссёг

Хъуыддаг

Назбёлёстё бакусдзысты

Куыддёр ногазон бёрёгбёттё фёуой, афтё Цёгат
Ирыстоны  назбёлёстё бакусынмё бавналдзысты.

Дзёуджыхъёуы Тер-
чыфалейы районы проку-
ратурё Къостайы прос-
пекты, 240 хёдзары
зынгсирвёзты тыххёй
бёрёггёнён куыст рай-
дыдта. Уый тыххёй хъу-
сын кёны прокурату-
рёйы пресс-службё.

Ныртёккё бёрёг кё-
нынц зынгсирвёзты ах-
хосёгтё ёмё фёстиу-
джытё. Зынгсирвёзт ма
‘руадзыны тыххёй за-
къонёвёрынад куыд ёх-
хёстгонд цыдис, уымё
дёр ведомствё йё хъус
дары. Зынгсирвёзт кёй
бахъыгдардта, уыцы
адёмы цёрёнуётты
бартём дёр кёсынц.
Къуырисёры Къостайы

проспекты бирёуёла-
дзыгон хёдзары  зынг-
сирвёзтёй аирвёзын
кодтой 101-аздзыд сыл-
гоймаджы. Артимё тох-
гёнджытё йё рахастой
фатерёй, дёсём уёла-
дзыгёй йё ёристой.
Фёздёджы сылгоймаг

фёндаг нал ардта, йё
бон ёрхизын нё уыд.
Ёхсёзём уёладзыгёй
дёр нёлгоймаджы ёрхи-
зын кодтой, уый дёр ра-
цёуыны бон нё уыд,
фёздёг ёй къуылымпы
кодта.

Нё уацхёссёг

Зынгсирвёзт

Прокуратурёйы
бёрёггёнён

архайд

Спортивон цардыл дзургёйё,
Ирыстоны спортсментён чысыл
нё бантыст. Уёрёсейы спорт-
сментён политикон уавёрты ах-
хосёй Европё ёмё дунеон
ерыстём сё фёндаг ёхгёд кёд
ёрцыд, уёддёр афёдзы дёргъы
сё ныфс нё асаст.
Нё чызджытё ёмё лёппутё

раздёрау архайдтой сё спорти-
вон цёттёдзинад бёрзонддёр
кёныныл ёмё уый фёзынд, цы
алыхуызон ерысты архайдтой, уы-
цы бёрёггёнёнтыл.
Ирыстойнаг спортсментёй

2022 азы "Спорты мастермё кан-
дидат"-ы ном лёвёрд ёрцыд 487
спортсменён. Уёрёсейы "Спор-
ты мастер"-тё систы 19 спорт-
смены, "Дунеон къласы спорты
мастер"-ы ном та райста иу
адёймаг.
Олимпиаг хъёзтыты програм-

мёмё хаст чи у, уыцы спорты
хуызтёй, раздёрау, нё рес-
публикёйы спортсментё ёппёты
фылдёр ёмё стырдёр ёнтыст-
дзинёдтё равдыстой уёгъдибар
хъёбысхёстёй.
Ирон богёлттё азы сёйраг

ерысты, Уёрёсейы чемпионаты
рамбылдтой 6 — сыгъзёрин, 1 —
ёвзист ёмё 6  бронзё майданы.
Ацы аз Уёрёсейы чемпионтё

систы: Найфонты Артур (86 кг),
Соттиты Аслёнбег (97 кг), Хуы-
былты Ален (125 кг), Кёсёбиты
Алинё (62 кг) ёмё Танделаты
Алинё (70 кг, 21 азы онг).
Ёвзист майданёй хорзёхджын

ссис Уалыты Чермен       (74 кг),
бронзё хёрзиуджытё та рам-
былдтой: Тауытты Чермен   (61
кг), Байаты  Давид (74 кг), Уалыты
Радик (79 кг), Уалыты Владислав
(92 кг), Кодзырты Сергей (97 кг)
ёмё Хынцёгты Сослан (125 кг).
Ноджыдёр ма нё таурёгъон

тренер Дзгойты Аслёнбеджы но-
мыл Наро-Фоминскы цы Уёрё-
сейы чемпионат арёзт ёрцыд аб-
солютон уёзы, уым 1-аг ёмё
2-аг бынёттё бацахстой Коциты
Знауыр ёмё Гёззаты Батрадз.
Нё богёлттё ёнтыстджынёй

архайдтой Ёппётуёрёсеон
спартакиадёйы, дунеон турнир
Гран-при "Иван Ярыгин"-ы, Анди-
аты Сослан ёмё Дмитрий Корки-
ны Ёппётуёрёсеон номарён
турнирты ёмё Владимир Семе-
новы номыл турниры.
Уыцы ерысты уёлахиздзаутё

систы: Найфонты Артур, Уалыты
Чермен, Уалыты Радик, Чертхъоты
Гурам, Хынцёгты Сослан, Джиоты
Жорик.
Сёрёнёй равдыстой сёхи нё

богёлттё фёсивёдон (21 ёмё
23 азы онг) ерысты архайгёйё
дёр. Уёрёсейы чемпионтё
систы: Джиоты Жорик, Гобаты
Артем, Сёбанты Алыксандр, Дзё-
гъиаты Сослан, Хъызынты Дзам-
болат, Джиоты Арсени, Тогойты
Артур.
Ацы кары 2-аг бынёттё ба-

цахстой: Коцойты Тамерлан, Бы-
гъуылты Зауырбег, Плиты Алан.
Хъёбысхёсты цы ног дунеон

ерыстё фёзындысты "Иван Под-
дубныйы лига", зёгъгё, уым
Ирыстоны минёвёрттё афёдзы
дёргъы архайдтой ёнтыстджы-
нёй.
Олимпиаг хъёзтыты уёлахиз-

дзау, дунейы 2 хатты чемпион
Сидахъаты Зауырбег, Европёйы
3 хатты чемпион, Олимпиаг хъёз-
тыты призер Найфонты Артур
ёмё нё чызг-богал Кёсёбиты
Алинё ацы аз уыцы ерыстёй цы
ёртё этапы цыдысты, уыдоны ба-
цахстой 1-аг бынёттё. Дыууё
хатты уёлахиздзау ссис Кодзырты
Сергей, фёйнё иу хатты фёуё-
лахиз сты Тускъаты Азёмёт ёмё
Хынцёгты Сослан.
Грекъаг-ромаг хъёбысхёстёй

Уёрёсейы Кубок рамбулыныл
ерысты фесгуыхт Тыбылты Геор-
ги. Уый уёлахиздзау ссис 60 кг
онг уёзы. Ёрыгётты 'хсён (16
азы онг) Уёрёсейы 1-аг бынат
рамбулёг ссис Абациаты Рустем.
Уымёй уёлдай ма Рустем дыккаг
сыгъзёрин майдан рамбылдта
ахуырдзауты Ёппётуёрёсеон
спартакиадёйы.
Цёгат Кавказы федералон зыл-

ды 1-аг бынёттё сё карёнты
'хсён бацахстой Теблойты ёфсы-
мёртё Даниэл ёмё Давид (21
азы онг). Ёрыгётты 'хсён (16 азы
онг) та нё зылды 1-аг бынёттём
рацыдысты: Уалыты Давид, Хъуы-
лымбегты Аслан ёмё Богдан
Загоруйко.
Уёззау атлетикёйё азы дёр-

гъы цы ерыстё цыд, уым сёхи
сёрёнёй равдыстой Ирыстоны
минёвёрттё. Уёлдай ёнтыст-
джындёр рауад нё чызджыты ар-
хайд. Соттиты Янё 1-аг бынёттё
рамбылдта Уёрёсейы Кубок рам-

булыныл ерысты, Уёрёсейы чем-
пионаты ёмё Ёппётуёрёсеон
спартакиадёйы.
Уёрёсейы Кубок рамбулёг

ссис Гусалты Зёринё дёр. Уы-
мёй уёлдай ма Зёринё фёуё-
лахиз Ёппётуёрёсеон спартаки-
адёйы ёмё ёрыгётты (17-18
ёмё 19-20 азы онг) 'хсён Уёрё-
сейы чемпионатты: Зёринёйы
бафёзмыдта Челёхсаты Мёдинё
дёр. Уый 1-аг бынёттё бацахста
йёхи кары (17-18 азы ёмё 23
азы онг) чызджыты 'хсён ерысты.
Уый фёстё та Мёдинё фёуёла-
хиз хистёр кары сылгоймёгты
чемпионаты.
Йё карёнты 'хсён ма (13-15

азы онг) Уёрёсейы 1-аг бынат
бацахсёг ссис Анастасия Черем-
ных.
Нёлгоймёгты ерысты Уёрё-

сейы Кубок рамбулёг ссис Нани-
ты Тимур.
Ёрыгёт-

ты 'хсён
фе с г у ы х т
Теблой ты
Сёрмё т .
Нё 17-аз-
дзыд лёп-
пу Уёрё-
сейы 1-аг
бынат ба-
ц а х с ё г
ссис 15-18-
аздзыдтё,
уый фёстё
та 19-20-
а з д з ы д
штангист-
тимё ерыс
кёнгёйё .
Ацы кары
ма 2-аг бы-
нёттё ба-
ц а х с т о й
Дзабайты
Станислав
ёмё Мёр-
зойты Ге-
орги.
Нё ёрыгон фёсивёд цы бё-

рёггёнёнтё равдыстой, уый
ныфс дётты, уёззау атлетикёйё
нём хорз фёлтёр кёй рёзы,
ёмё сын стыр сгуыхтдзинёдтё
кёй бантысдзён, уымёй.
Нё иннё олимпиаг спорты

хуыз, дзюдойё дёр нё фёсивёд
уыдысты раззагдёртимё. Евро-
пёйы чемпион Тасойты Инал
Манголы сёйраг горёт Улан-Ба-
торы цы дунеон турнир "Сыгъзё-
рин згъёрхуд" цыд, уым уёззау
уёзы йё разёй никёй ауагъта.
Инал 1-аг бынат рамбылдта Ёп-
пётуёрёсеон спартакиадёйы
дёр. Ацы спартакиадёйы 2-аг
бынат бацахсёг ссис Хуыбецты
Алан, Елбачиты Георги та 3-аг
бынатмё рацыд Уёрёсейы чем-
пионаты.
Ахуырдзауты Ёппётуёрёсеон

спартакиадёйы 1-аг бынат бацах-
сёг ссис Къадзаты Рустем.
Дзюдойё сёхи сёрёнёй

равдыстой нё чызджытё дёр.
Ногёй та Уёрёсейы чемпионаты
йё разёй никёй ауагъта Олим-
пиаг хъёзтыты фесгуыхёг Тай-
мазты Мёдинё ёмё ссис Уёрё-
сейы чемпион. Сыгъзёрин майда-
нёй хорзёхджын ссис Улан-Бато-
ры дёр, дунеон турнир "Сыгъзё-
рин згъёрхуд"-ы ерыс кёнгёйё.
Боксёй Уёрёсейы ёмё Цёгат

Кавказы федералон зылды ерыс-
ты Ирыстоны чызджытё ёмё
лёппутё сёрён хёст ракодтой
ёрыгётты (13-14, 15-16, 17-18-
аздзыдты) 'хсён. ЦКФЗ-ы 1-аг
бынёттё бацахстой: Гуыцмёзты
Тамерлан, Милдзыхты Батрадз,
Абайты Аланё (13-14 азы онг),
Дзугаты Миланё (15-16 азы онг),
Челёхсаты Алыксандр ёмё Ёл-
бегаты Сёрмёт (17-18 азы онг).
Сылгоймёгты (19-40 азы ка-

рёнтё) 'хсён Къуылыхты Кристи-
нё ссис ЦКФЗ-йы чемпионкё,
Уёрёсейы чемпионаты та рам-
былдта бронзё майдан.
Сыгъзёрин майданёй хорзёх-

джын ссис, ССР Цёдисы сгуыхт
тренер Борис Грековы Ёппёт-
уёрёсеон номарён турниры, 13-
аздзыд боксер Хъёбёлоты Артур.
Фехтованийы спортёй дёр

Ирыстоны минёвёрттён бантыст
Уёрёсейы чемпионаты сыгъзё-
рин ёмё бронзё майдантё, ду-
нейы Кубок рамбулыныл ерысты
та сыгъзёрин ёмё ёвзист май-
дантё рамбулын. Сыгъзёрин
майдантёй хорзёхджын систы
Бекмёрзты Янё (дунеон Кубок
рамбулыны этап) ёмё Фардзин-
ты Алан (Уёрёсейы чемпионат).
Анастасия Назарова ёвзист май-
данёй хорзёхджын ссис дунеон
Кубок рамбулыныл ерысты, Хъе-
саты Маринё та Уёрёсейы чем-
пионаты рамбылдта бронзё май-
дан. Уымёй уёлдай ма Маринё

ёвзист майданёй хорзёхджын
ссис фёсивёды 'хсён Уёрё-
сейы чемпионаты, Уёрёсейы
тыхджындёр спортсменты спар-
такиадёйы та бацахста 3-аг бынат
ёмё хорзёхджын ссис бронзё
майданёй.
Рог атлетикёйё Ирыстоны

спортсментё сёхи сёрёнёй
равдыстой ЦКФЗ-йы ёрыгётты
ёмё хистёр спортсменты зымё-
гон ёмё сёрдыгон чемпионатты.
Ёрыгётты 'хсён Никитё Вели-

котский ёмткёй райсгёйё, рам-
былдта дёс хёрзиуёгёй фыл-
дёр. Уыдонёй аст сты сыгъзё-
рин, дыууё та — ёвзист майдан-
тё. Уыимё, Никитё Уёрёсейы
ахуырдзауты спартакиадёйы
цёлхдуртимё 110 метрмё згъор-
гёйё, сёвёрдта нё бёстёйы
ног рекорд ёрыгётты (18-азы
онг) 'хсён.
Уыцы спартакиадёйы 400

метрмё згъоргёйё, 1-аг бынат
бацахста Игорь Байкулов.
Цёгат Кавказы федералон зыл-

ды (ЦКФЗ) ма уёлахиздзаутё
систы: Уёзёгты Вадим, Денис
Бобылев, Кёлухты Софиа, Кокой-
ты Элинё, Хёдарцаты Алинё, Би-
лаонты Аринё, Баситы Аринё.

Тхэквон-
д о й ё
х и с т ё р
спортсмен-
ты ерысты
Уёрёсейы
тыхджын -
дёр спорт-
с м е н т ы
спартакиа-
дёйы уё-
лахиздзау
ссис Ца-
к ъ о т ы
Сёрмёт .
У ы м ё й
уёлдай ма
Сёрмёт 1-
аг бынёт-
тё бацахс-
та: ЦКФЗ-ы
чемпиона-
ты, Рес-
п у б л и к ё
Беларусы
Кубок рам-
б у л ы н ы л

ерысты ёмё рейтингон дунеон
турниры.
Уёрёсейы чемпионаты нё

республикёйы иугонд командё
(Цакъоты Сёрмёт, Быгъуылты
Руслан, Бырнацты Аскер, Икъаты
Давид, Арут Меликсетянц) ба-
цахста 2-аг бынат.
Нё ёрыгон тхэквондисттё

фондзёй 1-аг бынёттё рамбылд-
той ЦКФЗ-ы фыццаг бынат рамбу-
лыныл ерысты. Уымёй уёлдай ма
призон бынёттё бацахстой
Уёрёсейы чемпионаты сё ка-
рёнты 'хсён.
Хуссар ёмё Цёгат Кавказы

федералон зылдты иумёйаг
ерысты хорз бёрёггёнёнтё
равдыстой Ирыстоны ленкгён-
джытё. 1-аг бынёттё рамбылд-
той: Такъоты Максим, Георгий
Глущенко, Дзугкойты Валери. Нё
ленкгёнджытё ма уымёй уёлдай
ёвзист ёмё бронзё майдантёй
хорзёхджын систы иуёндёсёй.
Хуссар ёмё Цёгат Кавказы

федералон зылдты иумёйаг чем-
пионаты аивадон гимнастикёйё
2-аг бынёттё рамбылдтой Мар-
гаритё Билимович ёмё Гадзаон-
ты Аминё.
Олимпиаг хъёзтыты програм-

мёмё чи нё хауы, уыцы спорты
хуызтёй дёр Ирыстоны спорт-
сментё ёнтыстджынёй архайд-
той афёдзы бёрнондёр ерысты.
Уёрёсейы чемпионтё систы:

Артур Агаширинов (джиу-джитсу),
Дзанайты Сослан (самбо), Багаты
Руслан (сумо), Церекаты Раман
(армлестлинг), Фёрниаты Егор
(армрестлинг), Золойты Алан
(армрестлинг), Байаты Миланё
(армрестлинг), Хортиты Оксанё
(армрестлинг), Хъаирты Мёдинё
(армрестлинг). Степан Иванов
(мас-рестлинг). Къах-къухтёй
тохты, фёсивёды 'хсён Уёрё-
сейы чемпионтё систы Датиты
Аслёнбег ёмё Хабёты Камиллё,
Джаджиты  Камиллё та Уёрё-
сейы 1-аг бынат бацахсёг ссис
ёрыгётты (12-13 азы онг) 'хсён.
Ацы спорты хуызёй ма ёрыгётты
(14-15 азы онг) 2-аг бынат ба-
цахста Виктория Ныркова.
Лёгёй-лёгмё тохты ёмхёц-

цё хуызёй (ММА)-йё фёсивёды
(21-азы онг) 'хсён дунейы чем-
пион ссис Сабеты Хетёг. Уанеты
Сослан та йё карёнты (14-15-аз-
дзыд) 'хсён 1-аг бынат бацахста
Цёгат Кавказы федералон зылды.
Кикбоксингёй нё федералон

зылды чемпионтё систы: Герман
Чмыхов, Тотраты Феликс, Хъуыса-
ты Мёдинё ёмё Касаты Лидия.
Нё спортсментё хорз бёрёг-

гёнёнтё равдыстой каратэйё,
фат ёхсынёй, рёттимё хъёбыс-
хёстёй.
Каратэйё Калоты Кирё ёмё

Маргаритё Карепова сыгъзёрин
майдантё рамбылдтой Цёгат

Кавказы федералон зылды ёры-
гётты ерысты.
Рёттимё хёцгёйё, Уёрё-

сейы чемпион ссис Пухаты Али-
нё, фат ёхсынёй та Хуссар ёмё
Цёгат Кавказы федералон зылдты
иумёйаг чемпионаты    1-аг бы-
нёттё рамбылдтой Вероникё
Костионова ёмё Гёззаты Ка-
миллё.
Йе 'нёниздзинад хъыгдард кё-

мён у, уыцы спортсменты ерысты
Уёрёсейы чемпионтё систы:
Хуыгаты Хъазыбег, Пухаты  Артем,
Дзоцъиты Георги (ёртёйё дёр
уёгъдибар хъёбысхёстёй).
Армрестлингёй Уёрёсейы чем-
пионтё систы: Дзёрёхохты
Батрадз, Фидараты Фидар, Ды-
гъуызты Малхаз, Дзугаты Марат
ёмё Мёлдзыгаты Алинё.
Рог атлетикёйё Уёрёсейы

чемпионаты 1-аг бынёттё рам-
былдтой: Хынцёгты Альберт,
Сланты Виктория, Кокойты Алан,
Дулаты Георги, Перисаты Роберт,
Хёбёлаты Таймураз, Хынцёгты
Хетёг ёмё Мёргъиты Георги.
Къуырма футболистты 'хсён

Уёрёсейы чемпионаты 1-аг
бынат бацахста Ирыстоны ФК
"Алани".
Нё иннё командё "Ирыстон",

къахёй сахъат футболистты чем-
пионаты, рацыд 2-аг бынатмё,
ФК "Стимул" та 3-аг бынат ба-
цахста, йё змёлён оргёнтё
хъыгдард кёмён сты, уыцы
спортсменты 'хсён.
Ивгъуыд аз РЦИ-Аланийы фи-

зикон культурё ёмё спортёй ар-
хайджыты нымёц уыд 220-ы онг.
Дзыллон спортивон змёлд па-

рахатдёр кёныны мадзёлттё нё
республикёйы ивгъуыд аз арёзт
цыдысты парахатёй. Уыдонмё
хауынц: "Ёппётуёрёсеон Олим-
пиаг бон", "Адёмон кросс",
баскетболёй ерыстё "Бурбын
пурти", футболёй ёрыгётты
ерыстё "Сёрак пурти", спорти-
вон фестивал "Фёнды мё чем-
пион суёвын".
Ёппётуёрёсеон футболон

ерыстё "Сёрак пурти"-йё Бес-
лёны 2007-2008-азты гуырд лёп-
путы командё "Пищевик" ссис
Уёрёсейы чемпион.
Нё республикёйы афёдзы

дёргъы арёзт ёрцыдысты 200
алыхуызон спортивон ерыстё сы-
вёллёттёй райдай ёмё суанг
ацёргё спортсменты онг. Уыцы
ерыстёй сёйрагдёртём хауынц
Аланыстоны саргъуыды 1100 азы
кадён спорты цалдёр хуызёй цы
ерыстё арёзт ёрцыд, уыдон:
бёхылбадыны спортёй Цёгат
Кавказы федералон зылды чем-
пионат ёмё РЦИ-Аланийы Кубок
рамбулыныл ерыстё, аивадон
гимнастикёйё Ёппётуёрёсеон
ерыстё "Къахдзёф Олимпмё",
фехтованийё Годжиты Владими-
ры номарён Ёппётуёрёсеон
турнир, дзюдойё Плиты Иссёйы
номарён Ёппётуёрёсеон тур-
нир, уёгъдибар хъёбысхёстёй
Андиаты Сосланы номарён
Ёппётуёрёсеон турнир...
Уымёй уёлдай ма Ирыстоны

уыдысты Цёгат Кавказы ёмё
Уёрёсейы 1-аг бынат бацахсы-
ныл ерыстё: велосипедон спор-
тёй, армрестлингёй, фехтова-
нийё, аивадон гимнастикёйё,
мотоциклетон спортёй, топпёй
ёхсынёй. Зёрдёмёдзёугё ра-
уад Дзёуджыхъёуы Ёппётуёрё-
сеон гом культурон-спортивон
фестивал "Сабыр Кавказ".

2022 азы нё республикёйы
фёзынд цалдёр ног спортивон-
цёттёгёнён фёзы. Ёппёт-
уёрёсеон проект "Спорт — нё
цардыуаг"-ы фёлгёты гомгонд
ёрцыд, дёргъвётин рёстёг кёй
арёзтёуыд, уыцы нырыккон би-
рёвёрсыг спортивон комплекс
Ёрыдоны. Уым уыцы-иу рёстёг
тренировкётё кёнынён фадат
ис 200 адёймагёй фылдёрён.
Гом, бирёвёрсыг спортивон-

физкультурон фёзтё арёзт ёр-
цыд ёмё кусын райдыдтой:
Дзёуджыхъёуы фёрсагхъёу Хус-
сайраджы, Горётгёрон районы
Сунжёйы ёмё Мёздёджы.
Уымёй уёлдай ма проект "Биз-

нес-спринт (Ёз равзёрстон
спорт)"-ы фёлгёты Ирыстоны
арёзт цёудзён цалдёр спорти-
вон-физкультурон комплексы.
Ивгъуыд аз ма Ёппётуёрёсе-

он проект "Спорт — нё царды-
уаг"-ы фёлгёты нё республи-
кёйы хъёугё кусёнгарзёй
ифтонггонд ёрцыдысты физ-
культурон-спортивон комплекс
"ГТО"-йы фёзтё.
Азы дыккаг ёмбисы аразджытё

зёрдиагёй бавнёлдтой Ирысто-
ны сёйраг стадион "Спартак" йё
къахыл слёууын кёнынмё.
Футболуарзджытён йё сырёзт
уыдзён стыр лёварау, уёлдай-
дёр ма ног азы нё командё
"Алани" — Премьер-лигёмё куы
рацёуа, уёд!
Ног аз нын иумёйагёй амёнд-

тё хёссёг рауайёд!!!

БАСКАТЫ Уырызмёг

Ног азы къёсёрыл лёугёйё, алы адёймаг дёр зё-
ронд азыл афёлгёсгёйё, хатдзёгтё скёны: цы йын
бантыст саразын йё фароны фёндтёй, цавёр ёнтыст-
дзинад, кёнё хорз хабар ын барухс кодта йё зёрдё,
цы ма йё фёндыд сёххёст кёнын...

Бёркадджын афёдзы фёззыгон най

ТАСОЙТЫ Инал НАЙФОНТЫ Артур

КЁСЁБИТЫ Алинё КОДЗЫРТЫ Сергей

СОТТИТЫ Аслёнбег ХУЫБЫЛТЫ Ален

ТАЙМАЗТЫ Мёдинё ЧЕЛЁХСАТЫ Мёдинё

ХЫНЦЁГТЫ Сослан ТУСКЪАТЫ Азёмёт

НАНИТЫ Тимур ЦАКЪОТЫ Сёрмёт

БАГАТЫ Руслан ДЗАНАЙТЫ Сослан

ХУЫГАТЫ Хъазыбег ХЫНЦЁГТЫ Альберт

СПОРТИВОН АФЁЛГЁСТ

коммуникациты къабазы архайдмё цёстдарды 
федералон службёйы РЦИ-Аланийы управленийы 

2012 азы 30 мартъийы 
(регистрацион номыр ПИ № ТУ 15-00063)

Ремонт 
стиральных машин и холодильников.
ТЕЛ.: 8-988-835-55-50 (Азамат); 

8-963-377-80-00 (Борис).

ПРОДАЮ
частный дом, общей площадью — 180 кв.м., 

земельный участок 4,8 кв.м.
ТЕЛ.: 8-789-131-39-83 (Рита).

ГГГГааааззззеееетттт   
””””РРРРёёёёссссттттддддззззииииннннаааадддд““““
хицён адёймёг-

тё, куыстуёттё, ко-
оперативтё, алы-
хуызон фирмётё,
кинотеатртё, клуб-
тё ёмё салонтёй
асламдёр ёргътёй
исы алыхуызон
хъусынгёнинёгтё
— бёрёгбёттё,
куывдтё, чындзёх-
сёвтё ёмё рай-
гуырён бонты фё-
дыл арфётё, тё-
фёрфёстё, мысён
бонты ёрмёджы-
тё, рекламё, уыи-
мё — газеты радон,
науёд та хёстёг-
дёр номыртём.

КУСГЁ БОНТЁ —
къуырисёр, дыц-
цёг, ёртыццёг,
цыппёрём, май-
рёмбон (9 сахатёй
18 сахатмё).

225555--66667777--00003333

уё хоны йё спектаклтём
13 январы

"Цолайы чындзёхсёв" 12 +
Чеджемты Георы пьесёмё гёсгё

Райдайён — 18.00 сахатыл.
14 январы

"Демон" 12 +
М. Лермонтовы поэмёмё гёсгё
Райдайён — 18.00 сахатыл.

15 январы
"Колобок" 0 +

Аргъау
Райдайён — 12.00 сахатыл.

15 январы
"Ирёттё"  12 +

Айларты Асёхмёты пьесёмё гёсгё
Райдайён — 18.00 сахатыл.

Билеттё балхёнён ис театры кассёйы.
Уё фарстытимё бадзурён ис 

ахём телефонтёй:
55-14-68, 25-17-37, 25-11-42.

Ист цёуынц коллективон куырдиёттё.
Зал ифтонг у тёлмацгёнён аппаратурёйё.

Тёбёхсёуты Балойы 
номыл паддзахадон Ирон

академион театр 
ИРОН ТЕАТР

РЕКЛАМЁ, ХЪУСЫНГЁНИНЁГТЁ

Номыры радхёссёг редактор — Гасанты Валери.
Рауагъды редактор — Гёззаты Фатимё.
Дизайн: 1-аг ёмё 2-аг фёрстён — Гуыцмёзты Зёринё;

3-аг ёмё 4-ём фёрстён — Рубайты Нелли.
Корректортё: 1-аг фарсён — Фёрниаты Мёдинё;

2-аг фарсён — Дзоцъиты Тамарё;
3-аг фарсён — Гаглойты Наташё;
4-ём фарсён — Кёлухты Фатимё.

Зындгонд куыд у, афтёмёй теле-
визион журналист Владимир Поз-
нермё ис ахём профессион мадзал
— йё интервьюйы кёрон йё ны-
хасёмбалмё радты ахём фарст:
"Иу бон ёрцёудзён, ёмё,
Хуыцауы раз куы ёрлёууай, уёд
ын цы зёгъдзынё?" Бирё зынд-
гонд адёймёгтём радта уыцы
фарст. Чи фёзёгъы: — хатыр дзы
ракурдзынён, чи та: — ёнхъёл нё
уыдтён, ёцёгдёр, кёй дё дуне-
йыл… Мёнмё та ахём хъуыды ёр-
цыдис, — уыцы бон мыл куы акёна,
уёд ацы фарстён ахём дзуапп рад-
тин: "Фыццаджыдёр дё бузныг
дён, ахём Мад мын кёй радтай,
уый тыххёй. Дыккаджы та, кёд гё-
нён ис, уёд мё фёнды йё фенын,
стёй, мё удён зынаргъ чи у, уыцы
адёймёгты дёр…"
Раст куы зёгъём, уёд ирон

адёммё сё ёнкъарёнтё ёвдисын
рёcугъдыл нымад нёу. Зёгъём,
кёд уыдис, ёмё чызгёрвысты бон
адёмы астёу фыд йё чызгён хъё-
быстё кёна ёмё йемё кафа?! Уы-
мёй дарддёр сё ёвдёлгё дёр нё
кодта — кём хёдзары куыстытё,
кём ёxcёнады мидёг архайд. Алы
адёмыхаттмё дёр ис сёхи миниу-
джытё. Ирон адёймагён кёддё-
риддёр йё уёздандзинад ёмё
ёфсармдзинад бёрёг дардтой. Уы-
мён ёвдисён сты нё "Хонгё" кафт
ёмё "Cимд". Исчи ма зёгъёд,
ёмё “Танго” рёсугъд кафт нёу,
фёлё… Хатыр уё курын, мё мады
тыххёй мёхёдёг кёй фыссын, уы-
мёй, фёлё ёнхъёл дён, а дуне-
йыл кёй нал ис, уый мын бар дётты.
Цёвиттон, мё мад уыдис Хаситы

Хъасболы чызг Феня. Райгуырдис
Зруджы 1926 азы. Йё фыд Хъасбол
баззад cидзёрёй, ёмё йыл 18 азы
куы сёххёcт, уёд ын йёхи хуызён
сидзёр, 16-аздзыд Таугазты Фари-
зёты ракуырдтой. Рантыст сын
дыууё лёппуйы — Мысост ёмё
Евген, стёй чызг — Феня. Афтёмёй
сын цард бацайдагъ. Хёхбёсты ныр
дёр ёвадат ёмё зын у, уёды за-
ман та — бынтондёр. Сё цард фен-
цондёры охыл сын паддзахад радих
кодта зёххытё быдыры. Зёгъём,
мё фыдыфыд ёрцард Фыййаджы-
былы доны былгёрон, уым 1922 азы
райгуырд мё фыд Гутнаты Солтан.
Хаситы бинонтё та ралыгъдысты

Рассветы хъёумё, Фыдыбёстёйы
Стыр хёсты размё 1936 азы: Хъас-
бол йё бинонтимё ёмё йё кёс-
тёр ёфсымёр Валодяимё (уый та
фёстёдёр йё цард баиу кодта
Ужегаты Заретёимё). Дыууё дёр
ахуырмё зёрдёргъёвд ёфсымё-
ры, сё зонындзинёдты руаджы
зёрдиагёй бавнёлдтой ёхcёнадон
куыстмё: Хъасбол ссис Архонкёйы
районы партион комитеты фыццаг
секретар, Валодя та — Рассветы
скъолайы директор. Тотраты Дам-
пейы хъёппёрисёй райдыдтой
аразын дыууёуёладзыгон скъола.

Уалынмё хёcт райдыдта ёмё
фашистты ныхмё тохы Хаситы ёф-
сымёртё, ноджы ма Хъасболы хис-
тёр фырт Мысост дёр, сёхицён
хёсыл банымадтой барвёндонёй
хёстмё ацёуын. 40-аздзыд Хъас-
бол дыууё мёйы фёстё фёмард
Украинёйы. Валодя ма бёргё сыз-
дёхт, йё уарзон хъёуы скъолайы
арёзтад кёронмё ахёццё кодта,
фёлё уый дёр 46-аздзыдёй ахи-
цён йё цардёй, баззад ын фондз
сывёллоны. Дыууё файнусты —
Фаризёт ёмё Заретё сё аст кёс-
тёры, ёнёдих кёнгёйё, иу цары
бын схастой. Иууылдёр рауадысты
сё хистёрты хуызён, алцёмёй ёх-
хёст, куыстуарзаг, адёмуарзаг.
Дардыл уый тыххёй дзурын, ёмё

мё зёгъын фёнды: адёймаг цы уа-
вёрты хъомыл кёна, йё ныййар-
джыты цард ын дёнцёгён хёccинаг
куы уа, уёд уый у хъомыладон фё-
рёз. Алы адёймагён дёр йё мад
адджын у, фёлё, Феня цы удуёл-
дай цард фёкодта, уый у хъуыдыйаг

йё бинонтён, йё кёстёртён, фыц-
цаджыдёр, уымёй дарддёр та йё
чысыл хъёубёстё ёмё сыхбёстён
дёр. Мё фыд Гутнаты Солтан
хёсты быдырёй сыздёхт 1947 азы
ёмё Фыййаджыбылы хёдзарад йё
къахыл слёууын кёныныл архайдта.
1949 азы йё цард баиу кодта
Хаситы чызгимё, уёдмё уый та
скъолайы ахуыргёнёгёй кусын
райдыдта.
Сылгоймаджы хуыздёр миниу-

джытёй ёххёст, рёстуд ёмё бёл-
вырд адёймаг, мё фыд Солтанён
рауад аккаг къай. Дзёгъёлы нё
фёзёгъынц, хорз амонд дё хай,
зёгъгё! Диссаг мём кёсы, йё
фёллад цымё искуы суагъта?!
Хъёуккаг хёдзары бирё куыст ис:
фос, маргъ, цёхёрадоны архайд,
бинонтён хёринаг кёнын, рынчын
ёфсин ёмё ходыгъд, скъолайы
куыст… Зёгъынён ёгъгъёд у,
ёмё-иу хёдзарёй ахуыргёнинаг
Феняйы къласмё бахауд, зёгъгё,
уёд архайдтой, цёмёй иннётё
дёр уый къухмё бахауой…
Мё фыд йё цардёй куы ахицён,

уёд ма Феня йё фёстё ёрмёст
цыппар мёйы ацардис, афтёмёй
ёнёнхъёлёджы 79-аздзыдёй ахи-
цён уый дёр. Йё фёстаг бон фён-
дараст зёгъыны охыл йё уарзон
хъёубёстё, сыхбёстё, йё бирё
ахуыргёнинёгтё ёрбамбырд сты.

Фёсивёд бар ракуырдтой ёмё йё
суанг уёлмёрдмё сё уёлныхтыл
фёхастой. Зёгъын ма мё фёнды
ноджы иу ныхас: цалынмё уё ный-
йарджытё а дунейыл сты, уёдмё
сын лёггад кёнут, цёмёй сомбон
ёвёсмон уат! Кённод ныртёккё
нё фёсивёд фылдёр сёхицён до-
мынц цыдёртё.
Фёцис йё мады тыххёй йё ны-

хас Гутнаты Аллё. Уырнинагёй
нын равдыста йё рухс сурёт хъё-
булы цёстёй ёмё йё махён дёр
бауарзын кодта. Ёмё уый бамба-
рён ис: ацы зёххыл бёрзондыл-
бадёг зёххонтён ёппёты диссаг-
дёр цы балёвар кодта, уый у ный-
йарёг мады хъомыс. Ёрмёст са-
бийы йё зёрдёйы бын кёй фё-
хёссы, уый цёмёй сбарён ис?!.
Ницёмёй! Хъёуы йын аргъ кё-
нын, уарзын ёмё табу кёнын.

ГУТНАТЫ Аллё,
ёхсёнадон уацхёссёг

Бинонты фарн

Ныййарёг мад
Мад. Ныййарёг мад. Схёссёг мад (ахём хабар дёр вёййы царды

мидёг). Цас хъуыды дзы бавёрдта не Скёнёг, цы диссаджы хъомыс
(арын) ын нывёрдта йё удыхъёды. Уёдё, цас ёмбисёндтё ис мады
тыххёй, нё рагон ёвзаджы дзырдуаты, уыдонён банымайён дёр
нёй. Зёххыл цалдёр миллиард ныййарёджы ис, фёлё алы адёйма-
гён дёр иунёг мад ис, царды рухс ын чи фенын кёны, уый. Ёмё уый
свёййы йё удылхёцёг, йё зёды хай, йё зёрдёлёууён, йё цины
зёл. Бёгуыдёр, Ирыстоны бирё ис Хуыцауы сконд сылгоймёгтё,
бёркадджын ёфсинтё ёмё амондджын ныййарджытё. Хуыцау ёмё
хъысмётёй йё ныййарджыты фарн, йё мыггаджы фарн, йё адёмы
фарн царды мидёг фыдёлтыккон ёртыкъахыг фынгыл чи баиу код-
та, уыдонёй иу уыдис Гутнаты-Хаситы Феня. Ёркёсём-ма йын йё
цардвёндагмё йё уёздан чызг Аллёйы цёстытёй.

Уёрёсейы Банк зил-
духмё рауагъта инвести-
цион згъёр ёхцатё.
Ныхас цёуы 3-сомон

ёвзист ёхца "Уёлахиз-
хёссёг Георги"-йыл
ёмё 10-сомон сыгъзёрин
ёхца "Сыгъзёрин ту-
ман"-ыл.
ТАСС куыд фехъусын

кодта, афтёмёй дыууё
згъёр ёхцайы тираж
уыдзён 500 мины.

Нё уацхёссёг 

Финанстё

Инвестицион
згъёр ёхцатё

Арёх январы уёлдё-
фы рёстёмбис темпера-
турё вёййы 1-3 градусы
уазал. Ростоваг гидро-
метцентры рагагъом-
мёйы бёрёггёнёнтём
гёсгё, ацы аз Цёгат
Кавказы федералон зыл-
ды температурон къёп-
хён уыдзён нормёмё
'ввахс.

Ёхсёвы уёлдёфы
температурё ёрхёццё
уыдзён уазалы 2-8 гра-
дусмё (иуёй-иу ёхсёв-
ты — уазалы 12-18 граду-
сы онг), бонёй та уёл-
дёфы температурё уа-
залы 0-6 градусёй схиз-
дзён хъармы 1-7 градус-
мё (иуёй-иу бонты хох-
рёбынты хъарм хуссай-
раг дымгё куы кёна,
уёд уёлдёфы темпера-
турё схёццё уыдзён
хъармы 12-15 градусмё).
Бирёазон цёстдарды

бёрёггёнёнтём гёс-
гё, ёппётёй уазалдёр
январ уыд 1972 азы (уы-
цы заман уёлдёфы
рёстёмбис температу-
рё уыд 13 градусы уа-
зал), ёппётёй хъарм-
дёр январ та уыд 2007
азы (уыцы заман уёл-
дёфы рёстёмбис тем-
пературё уыд 2 градусы
хъарм).
Январы мёймё рауа-

ры 27-31 миллиметры
мит. Ацы аз рауардзён
нормёмё 'ввахс бёрц.
Уардзён къёвда, сёлёф
ёмё мит (иуёй-иу бонты
— тыхуард), рёстёгёй-
рёстёгмё баддзён
мигъ, зёхх уыдзён бы-
рынцъаг.

Светланё СУХОВА

Гидрометцентр 
хъусын кёны

Боныхъёд 
январы

Январ у афёдзы
фыццаг мёй ёмё зы-
мёджы астёу. Адёй-
маджы зёрдё мит-
джын хъызт боныхъё-
дёй чи барухс кёны,
арёх январ вёййы
афёдзы ёппётёй уа-
залдёр ахём мёй.

Рагон къамтё дзурынц

Ирыстоны фысджытё, 1920 азтё
1-аг рёгъы галиуырдыгёй рахизырдём: ГЁДИАТЫ Цомахъ, 

КОЦОЙТЫ Арсен, КЪОСЫРАТЫ Сёрмёты бинойнаг ёмё БАРАХЪТЫ Гино; 
2-ём рёгъы: ГУЛУТЫ Ёндри, КЪОСЫРАТЫ Сёрмёт ёмё МАЛИТЫ Геуёрги.

Ацы хабар фехъусын
кодта нё республикёйы
Размёцыд профессион
цёттёкёнынады центры
пресс-службё.

— Уалдзёгёй нырмё
28 хистёркъласоны, чы-
сыл къордтыл дихгонд
уёвгёйё, профессион
ахуырад цыдысты мёнё
ахём программётём
гёсгё: "Веб-разработка",
"Предпринимательство",
"Графический дизайн",
"Оператор ЭВМ", "Экс-
курсовод", "Оператор
БПЛА" ёмё "Основы 3Д-
моделирования". Фёси-
вёд сё зонындзинёдтё
фёлварён къамисы раз
бавдыстой, — загъта
центры минёвар.
Сентябрёй нырмё

ахуырад чи цёуы, дыккаг
райсты уыцы 50 хистёр-

къласоны сё ахуырад
дарддёр ахёццё кён-
дзысты, уалдзёджы та
ацы фёсивёдён рат-
дзысты ёвдисёндартё

мёнё ахём дёсныйёд-
тём гёсгё: "Оператор
ЭВМ", "Ассистент экскур-
совода", "Агент коммер-

ческий" ёмё "Оператор
БПЛА".

Нё уацхёссёг

Проект

Цёгатирыстойнаг скъоладзаутё проект "Фыц-
цаг дёсныйад"-мё гёсгё ахуырад цёуынц.

Фыццаг дёсныйад

Донецкы ёмё Луганскы Адё-
мон Республикёты, стёй Запо-
рожьейы ёмё Херсоны облёсты
фёзуатыл сёрмагонд ёфсёддон
операцийы архайджыты цот дёр
спектаклтём бакёсынц.
Ёвзонг театрдзаутё сё ный-

йарджытимё иумё актерты дёс-
ны хъазт ёмё аив фёлыстытё
фенынмё ёрбацёуынц. Театры
минёвары ныхасмё гёсгё, те-
атралон афон цалынмё нё фёуа,
уёдмё хёрзаудён спектаклтё
фенынмё ёрбацёуён ис.

Олег АПРЕЛЕВ

Аивад

Дзёуджыхъёуы сывёллётты
театр "Саби" бирёсывёллон-
джын ёмё фёкёсинаг бинонты
‘хсён цёрёг сывёллёттён ёв-
дисы хёрзаудён спектаклтё.

Хёрзаудён спектаклтё

Пошив матрацев 
и одеял, есть 
в наличии и на 
заказ; стирка 

и ческа шерсти.
ТЕЛ.: 

8-989-037-18-04.

